
E ô piggia ûn grosso e lucido rissêu,

E ô tia a-ô Selvaggio mentre ch’ô s’avansa

Con tûtta a forza e l'energia ch’ô pêu

Në pärti delicæ ch’ën sotto a pansa:

Un dô sentindo, ch’ô gh’andava a-ô chêu,

Un’êuggiâ a-e stelle e ûn ûrlo orrendo ô slansa,

E ô se chiña ô Cannibale e ô s’aggritta

Dentro dell’ægua fin a meza vitta.


72

Fernando senza perde tempo allôa

Ciù ch’ô pêu ô se ghe caccia da vixin,

E ô te ghe molla uña stoccâ in ta gôa,

E ûn caso zù in to peto fra-i tettin,

O quæ ô finisce de mandâ in malôa

In te l’ægua acquegandolo sorvin,

E poi con replicâghelo in to brûtto

Môro neigro ô l’affonda zû do tûtto.


73

Morto quell’ommo comme Satanasso

Mostruoso e feo, sùbiva l’ardimento

Di so socii feroci ûn tà ribasso,

Che no favan ciù ô reo do treî per çento,

E ô piggiò de vigô l’animo e ô brasso

De quelli de Fernando ûn tale aumento.

Che da lô i primmi quæxi tûtti in breve

Ean spacciæ senza mego e senza freve.


74

Mentre destrûe Fernando uña marmaggia

A ciù feroce e ardia che là ghe fosse,

Diego ciù ûn zù do sciùmme verso a spiaggia

O sosten da Giammaica contro e grosse

Trûppe uña sanguinosa aspra battaggia,

Che ûn gran træto a rendeiva i ægue rosse,

Lottando, comme ô fræ bravo egualmente,

Con squaddra meno fea, ma ciù potente.

